                   Коммуникация саласындағы онлаин зерттеу

15.  Адамзат өміріндегі шынайылық және ақиқаттан туындаған шығармашылық талдау.

[bookmark: _GoBack]Ақиқат мекені – жүрек

           Алты алашқа аты мәшһүр жазушы, ақын, драматург, сыншы, публицист, аудармашы Әбіш Кекілбаев қазақтың бағына біткен біртуар азамат. Не жазса да, тек шындықты, көкейкесті мәселені бүкпесіз ашып жазатын талантты қоғам қайраткерінің: «Артымыздағы ұрпаққа аз күндік ырзық қана тастап кетпей, баянды болашақ қалдыра алсақ, бұл дүниеге босқа келіп, босқа кетпегеніміз» деп, ағынан жарылғаны көптің есінен әлі де кете қойған жоқ.

            Шығармашылығы шындықтың шырынынан нәр алған Әбіш Кекілбаевтың ақиқат туралы айтқан асыл сөзінің дәлдігіне қайран қалмасыңа амал жоқ. Осы тұста, сырбаз жазушының ақиқатқа қатысты айтқан бір ауыз сөзін келтірмекпіз.

           Барша адамның өзге тұрмақ, өзінен жасыратын, жарыққа шығаруға жасқанатын, қымсынып-қымтырылатын, кейде, ішке сыймай, сыртқа ұмтылатын бұлтартпас шындығы - ақиқаты бар. Өнермен біте қайнасқан ақын, жазушы сынды жаны нәзік жандардың да шығармалары ақиқатпен ақтарылып, шындықпен өрілуі әдеби әлемнің заңдылығы. Әбіш атамыздың ерекше бағалап, ардақ тұтқан ақыны – Олжас Сүлейменов туралы айтқан: «Ақиқат мекені – жүрек», - деген сөзінен де ақиқаттың асыл қасиетке баланып тұрғанын байқаймыз.

         Ақиқат, ол - асыл құндылық. Ақиқат, ол - шындықтың шыңы. Ақиқат, ол - әділдік. Ақиқат, ол - парыз, міндет. Не десек те, қалай десек те, әркімнің өз шындығы, өз ақиқаты бары тағы бір ақиқат. Олжас ақын да өз өлеңдерін жүрегіне бекінген ақиқат құнарымен баптап, шындық сусынымен өсіріп шығарғаны шынайы ақынға тән болмыс, нағыз ақынға керек қасиет.

      Адам баласы кейде өз шындығын жасырын ұстауға тырысады. Жарық әлемнен жырақта, қорқау қараңғылыққа қамағысы келеді. Бірақ, шындықтың жас сабағы жүрек мекенінде көктеп, жайқалып шығып, көкірек көкжиегін бойлай, көкке өрмелеп, сыртқы әлемге ұмтылатынын естен шығарып алады. Адам нәзік, қымбат, аяулы шындығын бүкіл әлемнен жасырса да,  өзінен, өз жүрегінен, өз болмысынан жасыра алмайды. Себебі, бұлтартпас шындықтың шырмалып өсіп, жайқалар мекені - жүрек.

         Олжас ақын ішкі дүниесіне ағылып кірген ақиқатты іште тұншықтырмай, сыршыл өлеңдері арқылы сыртқа ақтарғысы келеді. Ақын жүрегіне орныққан өмір мен өлең, заман мен адам, қоғам мен әлеумет шындығы, ақиқат тұнығы әзиз мекені болған жүректен оқырман жүрегіне жетуге тырысады. Болмысы ақын жандардың жүректері үлкен, кең болуы тиіс-ақ. Алып жүрек иесінің бірі де, бірегейі Олжас ақын.

         Ақиқат - дәлелдеуді қажет етпейтін өмір шындығы. Шындықтың шынайы мекені - жүрек төрі. Шынайылыққа құрылған, ақиқаттан нәр алған өлең өрнектері  жүрегіне мықтап бекінген ақын ақиқатқа мойынсұнып, өзіне рас дүниеге иланып,  шынайы сеніп, өзіне қымбат болған ақиқаттың өміршеңдігіне кепілдік барына еш күмәнданбайды. Өз ақиқатының жүрегіне мықтап бекінгеніне сенімді ақын шындық құндылығының да сол мықты жүрек қамалындай берік болмағына шын сенеді. Ақиқаттың мекені - жүрек, жай жүрек емес, өтіріктен ада, екіжүзділіктен таза, кіршіксіз әппақ, адал жүрек екеніне көз жеткізген Олжастай ақынның өлеңдері де өз болмысындай таза, адал, тұнық.

        Турашылдық, шыншылдық, ақиқатты сүю – ізгі адамға тән ізгі қасиеттер. Адам болмысын құрап, келбетін келісті, мінезін көркем көрсететін асыл қасиеттің бәрі жүректен шығады. Әбіш Кекілбаев айтпақшы, жүрек – ақиқат мекені. Демек, Олжас ақынның шығармашылығы мен болмысы секілді жүректі жалғаннан сақтап, шындықпен жайқалтқанымыз абзал болмақ.



